
	1. «Նախագծային հատուկ լուծումներով համալրման ենթակա մի շարք կարևորագույն նշանակության օբյեկտների ցանկը և դրանց շահագործման մատչելիությունն ապահովող միջոցառումների ծրագիրը հաստատելու մասին» Հայաստանի Հանրապետության կառավարության որոշման  նախագծի (այսուհետ՝ Նախագիծ) նախաբանում հղում է կատարվում «Քաղաքաշինության մասին» Հայաստանի Հանրապետության օրենքի 10-րդ հոդվածի «ա» և «զ» մասերին, 10.1 հոդվածի 3-րդ մասի 12-րդ կետին, «Հաշմանդամություն ունեցող անձանց իրավունքների մասին» Հայաստանի Հանրապետության օրենքի 9-րդ  հոդվածի 1-ին մասի 1-ին կետին:
Այս առումով հարկ ենք համարում անդրադառնալ հետևյալ իրավական կարգավորումներին:
«Նորմատիվ իրավական ակտերի մասին» օրենքի 13-րդ հոդվածի 1-ին մասի դրույթների համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
ՀՀ Սահմանադրության 6-րդ հոդվածի 2-րդ մասի համաձայն՝
Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր:
«Քաղաքաշինության մասին» Հայաստանի Հանրապետության օրենքի 10-րդ հոդվածի 1-ին մասի «ա» և «զ» կետերի համաձայն՝ Կառավարությունը քաղաքաշինության բնագավառում` մշակում է քաղաքաշինության բնագավառում պետական քաղաքականությունը, Հայաստանի Հանրապետության տարածքների և բնակավայրերի կայուն զարգացման ռազմավարությունը, ապահովում է հաշմանդամների համար բնակելի, հասարակական, արտադրական շենքերի և կառույցների մատչելիության, տրանսպորտային ենթակառուցվածքների օբյեկտներից անարգել օգտվելու` օրենքից բխող պահանջների իրականացումը:
«Քաղաքաշինության մասին» Հայաստանի Հանրապետության օրենքի 10.1 հոդվածի 3-րդ մասի 12-րդ կետի համաձայն՝ Կոմիտեն  մշակում և վարչապետին է ներկայացնում առաջարկություններ՝ շենքերի (այդ թվում՝ բազմաբնակարան շենքերի), շինությունների պահպանման և անվտանգ շահագործման, ինչպես նաև դրանց արդիականացման (այդ թվում՝ էներգախնայողության ու էներգաարդյունավետության բարձրացման) վերաբերյալ:
«Հաշմանդամություն ունեցող անձանց իրավունքների մասին» Հայաստանի Հանրապետության օրենքի 9-րդ հոդվածի 1-ին մասի 1-ին կետի համաձայն՝ հաշմանդամություն ունեցող անձանց իրավունքների ապահովման, խթանման և պաշտպանության ոլորտում Կառավարությունը ապահովում է միասնական պետական քաղաքականության իրականացումը:
Տվյալ դեպքում, Նախագծի նախաբանում հղում է կատարված «Քաղաքաշինության մասին» Հայաստանի Հանրապետության օրենքի 10-րդ հոդվածի «ա» և «զ» մասերին, 10.1 հոդվածի 3-րդ մասի 12-րդ կետին, «Հաշմանդամություն ունեցող անձանց իրավունքների մասին» Հայաստանի Հանրապետության օրենքի 9-րդ  հոդվածի 1-ին մասի 1-ին կետին, որոնք, սակայն, ուղղակի չեն նախատեսում Հայաստանի Հանրապետության կառավարության՝ «նախագծային հատուկ լուծումներով համալրման ենթակա մի շարք կարևորագույն նշանակության օբյեկտների ցանկը և դրանց շահագործման մատչելիությունն ապահովող միջոցառումների ծրագիրը» հաստատելու լիազորությունը:
Ելնելով վերոգրյալից՝ Նախագծի նախաբանն անհրաժեշտ է վերանայել՝ նկատի ունենալով ՀՀ Սահմանադրության և «Նորմատիվ իրավական ակտերի մասին» օրենքի վերոնշյալ պահանջները:

	Չի ընդունվել
Ըստ «Քաղաքաշինության մասին» ՀՀ օրենքի 10.1 հոդվածի 3-րդ մասի 3-րդ կետի՝ 
«3. Կոմիտեն`
3) մշակում և Վարչապետին է ներկայացնում քաղաքաշինության բնագավառի զարգացումն ապահովող և գործունեությունը կարգավորող օրենքների և իրավական այլ ակտերի նախագծեր.», ինչը որևէ  կերպ չի հակասում ՀՀ Սահմանադրության 6-րդ հոդվածի պահանջներին. 
 «Հոդված 6. Օրինականության սկզբունքը
1. Պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով:
2. Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին:»
Միաժամանակ. ՀՀ Սահմանդրության 79-րդ հոդվածի համաձայն «Որոշակիության սկզբունքը» սահմանվում է հետևյալ կերպ:
 «Հիմնական իրավունքները և ազատությունները սահմանափակելիս օրենքները պետք է սահմանեն այդ սահմանափակումների հիմքերը և ծավալը, լինեն բավարար չափով որոշակի, որպեսզի այդ իրավունքների և ազատությունների կրողները և հասցեատերերն ի վիճակի լինեն դրսևորելու համապատասխան վարքագիծ:»:
Ակնհայտ է, որ քաղաքաշինության բնագավառի զարգացումն ապահովող  բոլոր կարգավորումների մասով ընդունման ենթակա իրավական ակտերի անվանումները «Քաղաքաշինության մասին» ՀՀ օրենքով սահմանվել կամ նախատեսվել չեն կարող, նշված գործընթացի համար առկա են օրենքի հիմնական պահանջները (գործընթացներն ու ընթացակարգերը) ապահովող ենթաօրենսդրական ակտեր:
Ավելին, ՀՀ կառավարության 2021 թվականի ապրիլի 8-ի «Քաղաքաշինության բնագավառի զարգացման ռազմավարական ծրագիրը և ծրագրի իրագործումն ապահովող միջոցառումների ցանկը հաստատելու մասին» N 531-Լ որոշմամբ հաստատված N1 հավելվածի 12-րդ կետի 7-րդ ենթակետով և 13-րդ կետի 5-րդ ենթակետով հաստատվել են քաղաքաշինության բնագավառի ռազմավարության այն  ուղղությունները, որոնք վերաբերելի են հաշմանդամություն ունեցող անձանց համար մատչելի կենսամիջավայրի ստեղմանը: 
Ուստի, նշված դիտարկումն  ընդունելի չէ:
Միաժամանակ, քաղաքաշինության բնագավառում  գործում են նշված խնդիրներին առնչվող բազմաթիվ նորմատիվ (նորմատիվատեխնիկական) իրավական ակտեր, որոնց  մասին «անվանական» հղումները «Քաղաքաշինության մասին» ՀՀ օրենքում բացակայում են, քանզի Օրենքի նման ծանրաբեռնումը համարվում է ոչ իրատեսական և Օրենքի «առաքելությունը» յուրաքանչյուր դեպքում նոր իրավական ակտերի նախանշմամբ ապահովելու մեջ չէ, այն պարունակում է հիմնական լիազորությունների նկարագրությունը, որի շրջանակներում պետական մարմինը կարող է ընդունել համապատասխան իրավական ակտեր: Խնդրի առնչությամբ դիտարկման արժանի է «Քաղաքաշինական կոդեքս» անվանումով հատորյակի մշակման գաղափարը, որն ըստ ամենայնի կտա հնարավորություն ներառելու հիմնական փաստաթղթերի անվանումներն ու դրանց բովանդակային կառուցվածքը և ի վերջո «Քաղաքաշինության մասին» օրենքը չի կարող հանդիսանալ ՀՀ-ում գործող քաղաքաշինության բնագավառի նորմատիվային փաստաթղթերի շտեմարան:
Քաղաքաշինության բնագավառի նորմատիվային փաստաթղթերի համակարգը  իրենից ներկայացնում է   պատասխանատու և ծավալուն բովանդակությամբ հագեցած իրավական ակտերի, նորմերի, կարգերի, գնացուցակների, մեթոդական ուղեցույցների ու կանոնների, ժողովածուների տարատեսակ փաստաթղթերի ամբողջականություն (տարբերակված անվանումներով), որի «հիմնադրման»  հիմքում դիտարկվել և դիտարկվում է ԽՍՀՄ տարիներից մեզ փոխանցված գիտական մտքի և գիտահետազոտական աշխատանքի արժեքավոր  ժառանգությունը, ինչն այսօր արդիականացման կարիք ունի:  
Մասնավորապես, ոլորտում գործում են հետևյալ նորմատիվ փաստաթղթերը.
· ՀՀՇՆ IV-11.07.01-2006 «Շենքերի և շինությունների մատչելիությունը բնակչության սակավաշարժուն խմբերի համար» շինարարական նորմերը
· ՀՀ կառավարության 16.02.2006թ. «Հաշմանդամների և բնակչության սակավաշարժուն խմբերի համար սոցիալական, տրանսպորտային և ինժեներական ենթակառուցվածքների մատչելիության ապահովման կարգը հաստատելու մասին» N 392-Ն որոշումը
· ՀՀ ԿԱ քաղաքաշինության պետական կոմիտեի նախագահի 05.04.2018թ. «Բնակչության սակավաշարժ խմբերի և հաշմանդամություն ունեցող անձանց համար շենքերի և շինությունների մատչելիության ապահովման նախագծման կանոնների հավաքածուին հավանություն տալու մասին» N 43-Ա հրամանը
· ՎՍՆ 62-91* «Проектирование среды жизнедеятельности с учетом потребностей инвалидов и маломобильных групп населения» նորմերը:
· Միջազգային պայմանագրերով և համաձայնագրերով ընդունված նորմեր, Հաշմանդամություն ունեցող անձանց իրավունքների մասին կոնվենցիաներ: 
    Ուստի, ՀՀ Սահմանադրության 6-րդ հոդվածի նման մեկնաբանությունը համարվում է ոչ հիմնավոր:

	2. Նախագծի հերթական համարի և բնույթի վերաբերյալ համապատասխան տողում նշված «Ն» տառն անհրաժեշտ է փոխարինել «Լ» տառով՝ նկատի ունենալով Նախագծով նախատեսվող կարգավորումների բնույթը և «Նորմատիվ իրավական ակտերի մասին» օրենքի 2-րդ հոդվածի 1-ին մասի 6-րդ կետի կարգավորումը, որի համաձայն՝ ներքին (լոկալ) իրավական ակտ` նորմատիվ իրավական ակտի հիման վրա և դրան համապատասխան ընդունված իրավական ակտ է, որը սահմանում է վարքագծի կանոն այն անձանց խմբի համար, որոնք դա ընդունող մարմնի հետ աշխատանքային, քաղաքացիաիրավական կամ վարչական հարաբերությունների մեջ են կամ օգտվում են դա ընդունող մարմնի ծառայություններից կամ աշխատանքներից:
Սույն դիտողությունը վերաբերում  է նաև Նախագծով հաստատվող հավելվածներ 1-ին և 2-ին:
	Ընդունվել է: 
Կատարվել է համապատասխան փոփոխություն:

	3. Նախագծի 1-ին կետի 1-ին ենթակետում «կարևորագույն» բառից հետո անհրաժեշտ է լրացնել «նշանակության» բառը, իսկ Նախագծի 1-ին կետի 2-րդ ենթակետում՝ «Մի» բառից առաջ «Նախագծային հատուկ լուծումներով համալրման ենթակա» բառերը:
	Ընդունվել է: 
Կատարվել է համապատասխան փոփոխություն:

	4. Նախագծի 2-րդ կետում տեղական ինքնակառավարման մարմինների ղեկավարներին կարող է առաջարկվել, այլ ոչ թե հանձնարարվել սահմանված  ժամկետում՝ որոշման N 1 հավելվածով նախատեսված, իրենց ենթակայության կարևորագույն նշանակության օբյեկտների վերաբերյալ ծրագրային առաջարկները ներկայացնել ՀՀ քաղաքաշինության կոմիտե՝ նկատի ունենալով Հայաստանի Հանրապետության կառավարության 2021 թվականի փետրվարի 25-ի թիվ 252-Լ որոշման դրույթները:
Այս համատեքստում Նախագծի 2-րդ կետով նախատեսված կարգավորումն անհրաժեշտ է վերանայել:
	Ընդունվել է: 
Կատարվել է համապատասխան փոփոխություն:

	5. Նախագծի 3-րդ կետում անհրաժեշտ է հստակեցնել «սահմանված կարգով» ձևակերպումը՝ նշելով, թե ում կողմից և ինչ իրավական ակտով է հիշյալ կարգը սահմանվել:
Նույն դիտողությունը վերաբերում է նաև Նախագծով հաստատվող հավելված 2-ի տեքստում առկա նույնական ձևակերպումներին:
	Ընդունվել է:
Կատարվել է համապատասխան փոփոխություն:

	6. Նախագծով հաստատվող հավելված 1-ով (այսուհետ՝ Հավելված 1) սահմանվող ցանկի 5-րդ և 6-րդ կետերում օբյեկտների անվանումներն անհրաժեշտ է վերանայել՝ նկատի ունենալով «Պետական կառավարման համակարգի մարմինների մասին» օրենքի 5-րդ հոդվածի 2-րդ մասի դրույթները:
	Չի ընդունվել
[bookmark: _GoBack]Հաշվի առնելով այն հանգամանքը, որ տվյալ ցանկում ընդգրկված (5-րդ և 6-րդ կետերի) օբյեկտների անվանումները հստակ են ըստ օրենսդրության, իսկ նշված ցանկում վերջիններիս ենթակայության խնդրի  դիտարկումը նպատակահարմար չէ: 

	7. Հավելված 1-ով սահմանվող ցանկին հաջորդող ծանոթագրության տեքստն անհրաժեշտ է համարակալել՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի 1-ին մասի պահանջը, որի համաձայն՝ նորմատիվ իրավական ակտում բացատրությունների կամ ծանոթագրությունների տեքստը տրվում է առանձին հոդվածների, մասերի, կետերի, ենթակետերի կամ պարբերությունների տեսքով:
Միաժամանակ, ծանոթագրության տեքստում անհրաժեշտ է հիշատակել Կառավարության որոշման կրճատ անվանումը՝ նկատի ունենալով «Նորմատիվ իրավական ակտերի մասին» օրենքի 17-րդ և 18-րդ հոդվածների դրույթները:
	Ընդունվել է: 
Կատարվել է համապատասխան լրացում և փոփոխություն:

	8. Նախագծով հաստատվող հավելված 2-ի վերնագրում «մի» բառն անհրաժեշտ է փոխարինել «Նախագծային հատուկ լուծումներով համալրման ենթակա մի» բառերով:
	Ընդունվել է: 
Կատարվել է համապատասխան  փոփոխություն:




